
ABSTRAK 

 
Kajian ini bertujuan untuk mengkaji pengaruh ejekan penampilan fizikal ke atas 
penghargaan tubuh badan dalam kalangan remaja. Di samping itu, kajian ini juga 
mengkaji kesan tidak langsung ketidakpuasan terhadap tubuh badan dan strategi 
daya tindak dalam hubungan antara ejekan penampilan fizikal dan penghargaan 
tubuh badan. Seramai 363 orang remaja (179 pelajar lelaki dan 184 pelajar 
perempuan) berumur 16 tahun terlibat sebagai responden kajian. Keseluruhan 
responden merupakan pelajar daripada empat buah sekolah menengah di Kota 
Kinabalu, Sabah. Physical Appearance-Related Teasing Scale – Revised, Body Esteem 
Scale for Adolescents and Adults, Eating Disorder Inventory – Body Dissatisfaction 
subscale dan Body Image Coping Strategies Inventory digunakan untuk mengutip 
data kuantitatif tentang pengalaman responden terhadap ejekan penampilan fizikal, 
penghargaan tubuh badan, ketidakpuasan terhadap tubuh badan dan strategi daya 
tindak berasaskan imej tubuh badan. Korelasi Pearson menunjukkan bentuk 
gangguan, ejekan penampilan dan ejekan fizikal berkorelasi negatif dengan 
penghargaan penampilan dan penghargaan berat badan. Sementara, ketiga-tiga 
jenis ejekan ini tidak berkorelasi dengan penghargaan atribusi. Analisis laluan 
ordinary least square menggunakan prosedur bootstrapping mendapati 
ketidakpuasan terhadap tubuh badan mengantara hubungan antara ejekan 
penampilan fizikal (bentuk gangguan, ejekan penampilan dan ejekan fizikal) dan 
penghargaan penampilan. Walaubagaimanapun, ketiga-tiga jenis ejekan ini masih 
mempengaruhi penghargaan penampilan secara langsung. Ketidakpuasan ini juga 
mengantara hubungan antara ejekan penampilan fizikal (bentuk gangguan, ejekan 
penampilan dan ejekan fizikal) dan penghargaan berat badan. Walaubagaimanapun, 
ejekan fizikal masih mempengaruhi penghargaan berat badan secara langsung. Hasil 
kajian mendapati strategi penerimaan rasional positif mengantara hubungan antara 
ejekan penampilan fizikal (bentuk gangguan, ejekan penampilan dan ejekan fizikal) 
dan penghargaan penampilan. Walaubagaimanapun, ketiga-tiga jenis ejekan ini 
masih mempengaruhi penghargaan penampilan secara langsung. Strategi 
penerimaan rasional positif mengantara hubungan antara ejekan penampilan fizikal 
(bentuk gangguan, ejekan penampilan dan ejekan fizikal) dan penghargaan tubuh 
badan (penghargaan berat badan dan atribusi). Walaubagaimanapun, ejekan fizikal 
masih mempengaruhi penghargaan berat badan dan atribusi secara langsung. 
Strategi penetapan penampilan mengantara hubungan antara ejekan penampilan 
fizikal (bentuk gangguan dan ejekan penampilan) dan penghargaan penampilan. 
Walaubagaimanapun, kedua-dua bentuk gangguan dan ejekan penampilan masih 
mempengaruhi penghargaan penampilan secara langsung. Strategi penetapan 
penampilan juga mengantara hubungan antara ejekan penampilan fizikal (bentuk 
gangguan, ejekan penampilan dan ejekan fizikal) dan penghargaan atribusi. 
Walaubagaimanapun, ejekan fizikal masih mempengaruhi penghargaan atribusi 
secara langsung. Strategi pengelakan pula hanya mengantara hubungan antara 
ejekan penampilan fizikal (bentuk gangguan, ejekan penampilan dan ejekan fizikal) 
dan penghargaan penampilan. Walaubagaimanapun, ketiga-tiga jenis ejekan ini 
masih mempengaruhi penghargaan penampilan secara langsung. Implikasi hasil 
kajian secara metodologikal, teoritikal dan praktikal dibincangkan secara mendalam. 
Selain itu, limitasi dan saranan/cadangan berkaitan kajian ini juga dibincangkan 
secara mendalam. 

ABSTRACT 
 

THE INFLUENCE OF PHYSICAL APPEARANCE-RELATED TEASING ON 
BODY ESTEEM AMONG ADOLESCENTS: BODY DISSATISFACTION AND 

COPING STRATEGIES AS MEDIATORS 
 
This study aim to investigate the relationship of physical appearance-related teasing 
on body esteem among adolescents. Beside, this study is also aimed to examine the 
indirect effects of body dissatisfaction and coping strategies in relationship between 
physical appearance-related teasing and body esteem. Data were collected from 363 
adolescents (179 male and 184 female students) aged 16-year-old during 2016 
academic year. Respondents were students from four secondary schools in Kota 
Kinabalu, Sabah. Physical Appearance-Related Teasing Scale – Revised, Body Esteem 
Scale for Adolescents and Adults, Eating Disorder Inventory – Body Dissatisfaction 
subscale and Body Image Coping Strategies Inventory were used to collect 
quantitative data regarding respondents’ experiences on physical appearance-related 
teasing, body esteem, body dissatisfaction and coping strategies. Pearson’ 
correlation show that physical appearance-related teasing (form of harassment, 
appearance-related teasing and physical-related teasing) negatively correlated with 
body esteem (appearance and weight). Ordinary least square path analyses using 
bootstrapping procedure found that body dissatisfaction mediates the relationship 
between physical appearance-related teasing (form of harassment, appearance-
related teasing and physical-related teasing) and body esteem – appearance. 
However, there was evidence that all these type of teasing influenced body esteem 
– appearance independent of its effect on body dissatisfaction. Body dissatisfaction 
also mediates the relationship between physical appearance-related teasing (form of 
harassment, appearance-related teasing and physical-related teasing) and body 
esteem – weight. However, there was evidence that physical-related teasing 
influenced body esteem – weight independent of its effect on body dissatisfaction. 
This study found that positive rational acceptance mediates the relationship between 
physical appearance-related teasing (form of harassment, appearance-related 
teasing and physical-related teasing) and body esteem – appearance. However, 
there was evidence that all these type of teasing influenced body esteem – 
appearance independent of its effect on positive rational acceptance. Positive rational 
acceptance also mediates the relationship between physical appearance-related 
teasing (form of harassment, appearance-related teasing and physical-related 
teasing) and body esteem (weight and attribution). However, there was evidence 
that physical-related teasing influenced both body esteem – weight and attribution 
independent of its effect on positive rational acceptance. Appearance fixing mediates 
the relationship between physical appearance-related teasing (form of harassment, 
and appearance-related teasing) and body esteem – appearance. However, there 
was evidence that both form of harassment and appearance-related teasing 
influenced body esteem – appearance independent of its effect on appearance fixing. 
Appearance fixing also mediates the relationship between physical appearance-
related teasing (form of harassment, appearance-related teasing and physical-
related teasing) and body esteem – attribution. However, there was evidence that 
physical-related teasing influenced body esteem – attribution independent of its 
effect on appearance fixing. While, avoidance mediates the relationship between all 
types of physical appearance-related teasing and body esteem – appearance. 
However, all these type of teasing influenced body esteem – appearance 

independent of its effect on avoidance. Research implications and limitations of the 
research, and suggestions for future research were discussed. 

  BAB 1 

 

 

PENGENALAN 

 

 

 

1.1 Pendahuluan 

Ejekan memberi kesan lanjutan yang bersifat negatif kepada individu, terutamanya 

dalam kalangan remaja perempuan yang berlebihan berat badan (Yoo dan 

Johnson, 2007). Mangsa seringkali menyatakan pengalaman-pengalaman negatif 

seperti “Teasing is bad” (Yoo dan Johnson, 2007:362). Walaupun sesetengah 

ejekan penampilan fizikal adalah bersifat prososial seperti “It depends if it is my 

friends, then I took it as a joke” (Yoo dan Johnson, 2007:362), pengalaman ini 

mempengaruhi kehadiran emosi atau perasaan yang negatif yang berupaya 

menjadi lebih serius. Oleh kerana ejekan penampilan fizikal memudaratkan 

kesejahteraan emosional sasaran ejekan, seperti kepuasan terhadap tubuh badan, 

penghargaan kendiri dan mood (Nowakowski dan Antony, 2013; Eisenberg, 

Neumark-Sztainer dan Story, 2003), isu ini telah mendapat perhatian yang serius 

oleh para pengkaji dalam bidang ini khususnya di luar negara, seperti Amerika 

Syarikat, Jepun, Australia dan China (lihat Yoo dan Johnson, 2007; 2008; Endo, 

2007; Al Mamun, Cramb, McDermott, O’Callaghan, Najman dan Williams, 2007; 

Xie, Liu, Chou, Xia, Spruijt-Metz, Gong, Li, Wang, dan Johnson, 2003). 

  

 Menyoroti kelaziman ejekan penampilan fizikal dalam kalangan remaja di 

luar negara, contohnya di Australia, Slater dan Tiggemann (2011) mendapati tahap 

ejekan yang sederhana dalam kalangan remaja perempuan (M = 8.28, SP= 3.40) 

dan lelaki (M = 7.24, SD = 3.19). Di Sepanyol, Rojo-Moreno, Rubio, Plumed, 

Barberá, Serrano, Gimeno, Conesa, Ruiz, Rojo-Bofill, Beato dan Livianos (2013) 

mendapati kekerapan ejekan mengenai berat badan lebih tinggi dalam kalangan 

remaja perempuan (M = 15.28, SP = 8.13) berbanding lelaki (M = 14.70, SP = 

7.18). Mereka juga mendapati perbezaan kekerapan ejekan terhadap berat badan 

mengikut status berat badan, yang mana remaja obes lebih kerap mengalami 

ejekan (M = 24.24, SP = 13.47) berbanding mereka yang berlebihan berat (M = 

19.54, SP = 10.40), berat badan normal (M = 13.79, SP = 5.72) dan kekurangan 

berat badan (M = 12.48, SP = 3.00). Di Amerika Syarikat, Berg, Neumark-Sztainer, 

Eisenberg dan Haines (2008) mendapati 42.9% remaja perempuan dan 35.3% 

remaja lelaki mengalami ejekan tentang berat badan mereka daripada ibu bapa 

dan rakan sebaya. Di negara yang sama juga Keery, Boutelle, van den Berg dan 

Thompson (2005) ke atas remaja perempuan mendapati 23% daripadanya 

mengalami ejekan tentang penampilan dan 12% daripadanya mengalami ejekan 

tentang berat badan oleh ahli keluarga. Berdasarkan kelaziman tersebut, ejekan 

penampilan fizikal merupakan fenomena sejagat. Ejekan penampilan fizikal 

merupakan satu masalah kepada semua remaja, terutamanya mereka yang 

berlebihan berat dan obes (van den Berg et.all 2008). Kesan ejekan penampilan 

fizikal dalam kalangan remaja adalah pelbagai, seperti ketidakpuasan terhadap 

tubuh badan, perbandingan sosial, kemurungan, objektifikasi kendiri, pemantauan 

kendiri, rasa malu dan bimbang berkaitan tubuh badan (Slater dan Tiggemann, 

2011; Keery et.all 2005; Rojo-Moreno et.all 2013). 

  

 Di Asia, isu ini kurang mendapat perhatian daripada para pengkaji. 

Meskipun demikian, beberapa kajian telah dilakukan dan melibatkan responden di 

rantau Asia seperti Jepun dan China (lihat Endo, 2007; Geyer, 2010; Lo, Ho, Mak, 

Wong, Lai dan Lam, 2009). Hal ini mungkin disebabkan fenomena ini kurang 

menerima perhatian yang serius kerana ejekan bukan hanya diamalkan oleh 

golongan muda, tetapi tingkah laku ini bersifat dibenarkan, diabaikan dan bahkan 

dicontohi oleh orang dewasa (Hoover dan Stenjhem, 2003). 

 

 Kebanyakan pihak dan pengkaji dalam bidang pendidikan memahami 

ejekan sebagai sejenis buli kerana kandungan ejekan biasanya bersifat negatif 

(Endo, 2007). Buli didefinisikan sebagai seseorang terdedah kepada tindakan 

negatif yang berulang-ulang dan sepanjang masa, yang mana seseorang 

menyebabkan atau cuba menyebabkan kecederaan atau ketidakselesaan orang lain 

(Olweus, 1993). Ejekan merupakan satu bentuk penganiayaan rakan sebaya yang 

selalu berlaku dalam kalangan kanak-kanak lelaki dan perempuan (Ledley, Storch, 

Coles, Heimberg, Moser dan Bravata, 2006). 

Di Malaysia, ejekan penampilan fizikal mungkin boleh dikenalpasti melalui 

buli secara verbal. Tingkah laku buli secara verbal adalah tingkahlaku paling kerap 

berlaku dalam kalangan pelajar sekolah rendah, berbanding buli relational dan 

fizikal (Junainor, Salleh, Suliadi dan Mohd Kasturi, 2016). Norlizah dan Ee (2015) 

mendapati kedua-dua kanak-kanak lelaki dan perempuan lebih cenderung 

melakukan agresi verbal berbanding agresi fizikal dan tidak langsung. Ejekan dapat 

dikenalpasti sebagai satu tingkah laku anti-sosial (Azizi, Yusof, Sharin, Mohammad 

Sharif Mustaffa dan Zurhana, 2008). Analisis kekerapan mendapati 16.1% dan 

27.6% pelajar sekolah menengah dan rendah di Malaysia masing-masing dijadikan 

mangsa ejekan oleh pelajar lain sebanyak satu kali dan lebih dari satu kali 

sepanjang tahun. Analisis kekerapan juga mendapati 16.2% dan 15.5% pelajar 

sekolah menengah dan rendah masing-masing menerima ejekan mengenai warna 

kulit sebanyak satu kali dan lebih dari satu kali daripada pelajar lain (Azizi et.all 

2008).  

 

Terdapat contoh lain, yang mana seorang pelajar lelaki terpaksa memakai 

topeng untuk menutup dan menyembunyikan kesan parut pada wajahnya akibat 

daripada kebakaran yang berlaku di rumahnya (MyMetro Atas Talian, 17 

September 2011). Semasa berada di sekolah, beliau mengalami ejekan daripada 

rakan-rakannya dan lebih menyedihkan ialah pelajar ini digelar sebagai “Budak 

Topeng”. Pengalaman tersebut memberi tekanan kepadanya kerana berasa malu, 

geram dan tidak senang dengan ejekan yang diterima. Kejadian ini menunjukkan 

bahawa ejekan penampilan fizikal dalam kalangan pelajar sekolah menengah dan 

rendah di Malaysia adalah wujud. 

 

Tidak dapat dinafikan bahawa ejekan penampilan fizikal adalah suatu 

pengalaman yang dialami oleh semua orang yang disifatkan sebagai sebahagian 

perkembangan normal semasa kanak-kanak dan remaja serta boleh berlaku 

sepanjang perkembangan (Breseman, 2005; Kostanski dan Gullone, 2007). Dengan 

ini, kajian-kajian seperti ini menjadi panduan dalam memahami ejekan penampilan 

fizikal dengan lebih mendalam terutamanya berhubung dengan kesihatan dan 

kesejahteraan emosional dalam kalangan remaja terutama dalam konteks 

tempatan di Malaysia. 

1.2 Latar Belakang Kajian 

Sama seperti perkembangan semasa kanak-kanak, faktor-faktor genetik/biologikal 

dan persekitaran/sosial mempengaruhi perkembangan golongan remaja (Santrock, 

2015). Zaman remaja merupakan satu tempoh kehidupan yang mana peranan-

peranan semasa kanak-kanak disusun semula dan kesannya mereka mungkin 

mengalami kekeliruan terhadap diri dan identiti mereka (Steinberg, 1985 dlm. Yoo, 

2005). Semasa perkembangan kanak-kanak, mereka memiliki banyak waktu 

berinteraksi dengan ibu bapa, rakan sebaya dan guru-guru. Bagaimanapun, 

semasa remaja mereka akan melalui perkembangan-perkembangan baru 

terutamanya menghadapi perubahan biologikal secara dramatik, pengalaman-

pengalaman baru dan tugas-tugas perkembangan yang baru (Santrock, 2015). 

Hubungan dengan ibu bapa berlaku dalam bentuk yang berlainan, waktu-waktu 

bersama rakan sebaya adalah lebih intim, dan temu janji berlaku pertama kalinya 

sebagaimana eksplorasi seksual dan mungkin juga melakukan hubungan seksual. 

Fikiran mereka juga lebih abstrak dan idealistik. 

  

Satu peringkat yang akan dialami setiap orang apabila memasuki alam 

remaja adalah proses akil baligh (puberty). Proses akil baligh ini berlaku di awal 

zaman remaja (Santrock, 2015). Akil baligh merupakan satu tempoh kematangan 

fizikal yang pantas melibatkan perubahan-perubahan tubuh badan dan hormon 

yang berlaku semasa awal zaman remaja. Semasa proses ini, satu aspek 

psikologikal melibatkan perubahan fizikal pada peringkat ini adalah imej tubuh 

badan (body image) yang mana golongan remaja mulai dan lebih menyedari 

tentang tubuh badan mereka dan membentuk imej-imej mengenai tubuh badan 

mereka (Santrock, 2015). 

  

Imej tubuh badan merupakan persepsi dinamik seseorang terhadap tubuh 

badannya yang dibentuk oleh persepsi, emosi, sensasi fizikal yang bukan bersifat 

statik tetapi juga boleh berubah mengikut mood, pengalaman fizikal dan 

persekitaran (Croll, 2005). Konsep ini juga merupakan refleksi terhadap sikap dan 

interaksi dengan orang lain (Grogan, 2008). Selain itu, imej tubuh badan 

merupakan gambaran kepada tubuh badan sendiri yang dibentuk dalam minda, 

iaitu bagaimana tubuh badan kita tampil kepada diri kita sendiri (Grogan, 2008). 


